
 

UR HORNIDURA 
 
Itsasondoko etxe gehienetako ura Gipuzkoako Ur Kontsortzioak Arriaranen duen presatik 
bideratzen da, horretarako Mendibilgo depositua erabiliz. Hala ere, inguruko herrien 
sareetatik gertuago dauden etxebizitza batzuk (Iturrioz, Lasarte, San Juan...) herri horietatik 
(Altzaga, Legorreta, Ordizia) ematen die sareko ura Kontsortzioak. 
 
Hala ere, iparraldeko mendi hegalean dauden baserrietara doan ura Murumendi azpian 
(Lizardi erreka) dagoen hartune batean hasten da, eta Ordiziako udalerrian dagoen 
Arantzegiko ur-biltegira doan hodi batetik banatzen da. Urki gainean kloratzen bada ere, ur 
edangarrien baldintza egokiak ezin izaten dira beti ziurtatu. 
 
Sare hau 40. hamarkadan jarri zen martxan, eta presioan doan 150 mm-ko fibrozementuzko 
hodia du osagarri. Sistema honek 41 baserri urez hornitzen ditu: 37 Itsasondon eta 4 
Ordizian. Orain hauek ere hornikuntza-sare orokorrera lotu nahi dira, gainontzeko guztien 
baldintza aproposeko ura izan dezaten. 
 
Hori lortzeko, 56 m3-ko depositu berri bat eraikiko da Ioiako bidearen ondoan, 535 metroko 
kotan, eta Mendibilgo deposituarekin konektatuko da, bultzada-sare baten bidez (335 
metroko desnibela), eraikiko den depositu horretatik baserri guztiak grabitazionalki 
hornitzeko. Orain dagoen hoditeriarekin lotura Ermitzaga aldean egingo da, alde batera eta 
bestera ura bidaltzeko moduan. Eta biltegi berria baino gorago kokatzen diren bi Ioiatara 
ponpaketa bidez bultzatuko da. 
 
 


